
Aspaldi galduriko mamutaren DNAren zati bat deskodetu dute 

Elefante iletsua Asiakoarekin lotuago dago Afrikakoarekin baino 


erredakzioa - DONOSTIA 

Mamutak ipar hemisferioko klima hotzera moldaturiko elefante iletsuak ziren. Duela 11.000 urte hasi zen urritzen mamut populazioa, eta azken aleak duela 3.600 urte hil ziren. Galduriko espeziea klonazioaren bidez berreskuratzeko aukeraz gero eta gehiago hitz egiten ari denean, mamutaren DNAren zati bat deskodetu duela iragarri zuen atzo nazioarteko zientzialari talde batek. 

Ikerketak erakutsi duenez, mamuta Asiako elefantetik hurbilago zegoen Afrikako ahaidetik baino, genetikari dagokionez.Lehen ere aztertu dituzte izotzetan gordetako ugaztun handion gorpuetatik ateratako DNA laginak, baina haien mitokondriako DNA osoa deskodetu dute lehen aldiz. Mitokondriako DNA zelularen nukleotik kanpo dagoen material genetikoa da. Bizidunaren informazio guztia lortzeko nukleoko DNA behar da aztertu, baina mitokondriakoak informazio baliagarria ematen du espeziaren eboluzioaren inguruan. «Pleistozenoko animalia baten orain arte azterturiko DNA zatirik luzeena da», esan du Michael Hofreiter zientzialariak. Alemaniako, Erresuma Batuko eta Ameriketako Estatu Batuetako adituak aritu dira deskodetze lanetan.Zientzialariek Siberiako mamuta berpizteko prest daudela esan zuten urrian. Mamutaren zelulak klonatzeko «zailtasun teknikorik ia ez dago», esan zuen Niochi Tsutsui zientzialari japoniarrak. Siberiako lur azpiko izotzetan aurkitu zuten mamut bat, izugarri ongi kontserbaturik, duela bi urte. Ordura arte animalia klase horren hezur fosilizatuak baino ez ziren ezagutzen. Jukagirko mamuta ez zegoen fosilizaturik, baizik eta izozturik, eta gorputzeko atal bigunak gorde zituen. Animalia klonatzen erabiltzeko modukoa zelulak zeudela gaineratu zuten, gero Indiako elefantearen enbrioietan txertatzeko. Operazioa behin eta berriz egin beharko litzateke 50 urtez, eta, azkenean, genetikoki %88 mamuta izango den animalia lortuko litzateke. 
